
ᑲᑎᖕᖓᓂᕐᒥ ᐅᖄᔭᐅᔪᕕᓃᑦ 
ᑲᒥᓯᓀᑦ ᑲᑎᒪᓂᖓ ᐳᕕᕐᓂᑐᒥ ᒪᑦᔨ 16-18, 2021ᒥ 

ᑲᒥᓯᓀᑦ ᐊᑐᐊᕐᓯᓯᐊᓚᐅᔪᕗᑦ ᐊᖏᕐᓱᑎᓪᓗ ᐱᖁᔭᓕᐊᕕᓃᑦ ᐊᓪᓚᓯᒪᔪᖕᖑᑎᑕᐅᓂᖓᓂᒃ, 
ᒪᓕᑦᓯᐊᑐᓕᐊᕆᑦᓱᒋᑦ ᑯᐯᒃ ᐱᖁᔭᑎᒍᑦ ᒪᓕᒐᓕᐊᕆᓯᒪᔭᖏᓐᓂᑦ ᐊᓪᓚᓯᖁᑎᓂᑦ ᐱᐅᓕᐊᕐᓂᒧᑦ. 
ᑕᒪᓐᓇ ᑲᔪᓯᑎᑕᐅᓕᑐᐊᕐᐸᑦ, ᑕᒪᓐᓇ ᐱᖁᔭᓕᐊᒍᕐᖃᒥᖅ ᐃᑲᔪᕐᓯᓚᖓᒻᒥᔪᖅ ᐃᓄᓕᒫᓄᑦ 
ᑐᑭᓯᔭᐅᒐᓱᐊᒍᓐᓂᐊᓕᕐᑎᓗᒋᑦ ᐊᓪᓚᖁᑎᓕᐊᕕᓃᑦ. 
ᑲᑎᕕᒃ ᐃᓕᓴᕐᓂᓕᕆᓂᖅ ᐃᓄᓕᒫᓂᑦ ᐱᒍᑦᔨᒍᒫᕐᓂᐊᓱᓂ ᑎᒥᖕᖑᓯᒪᔪᖅ. ᐊᓪᓚᖁᑎᓂᒃ 
ᐊᐅᓚᑦᓯᒍᑎᑦᓴᓕᐊᕕᓂᖅ ᐱᖁᔭᓕᐊᕆᑦᓱᒍ ᑐᑭᓯᓇᑦᓯᐊᑐᒥᒃ ᓴᓇᔭᐅᓯᒪᕗᖅ ᐱᐅᓕᐊᕐᓂᐅᒋᐊᓕᒻᒥᒃ 
ᐊᓪᓚᖁᑎᑖᒍᓯᒪᔪᓂᒃ ᑯᐯᒃ ᒪᓕᒐᖏᓐᓂᒃ ᒪᓕᑦᓱᓂᒃ. 
ᑎᒥᐅᔫᑉ ᐃᓕᐊᓂ, ᐱᓇᓱᑦᑏᑦ ᐊᓪᓚᖁᑎᓂᒃ ᓄᓂᓯᑦᓯᐊᕈᓐᓇᖃᑦᑕᓂᐊᓕᕐᑐᐃᑦ ᓇᓗᓀᕐᓯᒍᓐᓇᓯᓗᑎᒃ 
ᐱᓇᓱᐊᕈᑎᒋᒋᐊᓕᒻᒥᓂᓗ ᐊᑐᕆᐊᓕᒻᒥᓂᒃ ᑐᑭᑖᕋᓱᐊᓕᕈᑎᒃ  ᐃᑲᔪᕐᓯᒪᐅᑎᒋᓗᒋᑦ. 
ᐃᓄᑐᐃᓐᓀᑦ ᑐᑭᓯᒐᓱᐊᕈᒪᓕᕈᑎᒃ ᑖᑦᓱᒥᖓ ᐱᖁᔭᓕᐊᒍᓯᒪᔪᒥᒃ ᐊᓪᓚᖁᑎᐅᔪᓄᑦ ᐊᑐᕐᓗᑎᒃ ᑲᑎᕕ 
ᐃᓕᓴᕐᓂᓕᕆᓂᐅᑉ ᐱᒍᑦᔨᓂᖓᑕ ᓄᐃᑕᑦᓯᐊᓂᖓᓂᒃ ᑕᑯᒍᓐᓇᓂᐊᓕᕐᑐᑦ,  ᐃᓄᓕᒫᑦ ᑐᓴᕋᓱᐊᕈᓐᓇᓂᖓᓂᒃ 
ᒪᓂᔭᐅᒪᓕᕐᒪᑕ. 
ᓱᒃᑯᐊᕿᔪᐊᓂᖃᑲᓪᓚᓴᕐᐸᑦ ᐊᓯᖓᓂᓘᓐᓃᑦ ᐅᐃᒪᓇᕐᓯᔪᖃᕐᐸᑦ, ᐃᓕᓐᓇᓯᒪᓂᖓ ᐱᐅᓕᐊᕐᓂᖓᓗ ᐊᓪᓚᖁᑎᓂᒃ 
ᓱᑲᓐᓂᓴᒥᒃ ᑲᔪᓯᑎᑦᓯᒍᑕᐅᒍᓐᓇᑎᑦᓯᔪᖅ ᐱᓇᓱᐊᕐᑕᐅᒋᐊᓕᓐᓂᒃ ᐱᒍᔨᒍᑕᐅᒋᐊᓕᓐᓂᓗ ᑎᒥᐅᔪᒧᑦ. 
ᑕᒪᑦᓱᒪ ᐱᖁᔭᓕᐊᕕᓂᐅᑉ ᑲᔪᓯᑎᑕᐅᓂᖓ ᐱᓇᓱᐊᖃᑎᒌᒍᑕᐅᒋᐊᖃᓚᖓᕗᖅ ᐱᓇᓱᑦᑎᓄᑦ ᐊᓪᓚᑎᒻᒪᕆᒻᒧᓗ, 
ᐱᓇᓱᐊᕈᑎᑦᓴᑖᕐᕕᓄᑦ ᐊᒻᒪᓗ ᑐᑭᓯᒐᓱᐊᕐᕕᓕᕆᔨᓄᑦ ᖃᕆᑕᐅᔭᑎᒍᑦ ᑕᒪᑦᓱᒥᖓᓗ ᑐᑭᓯᒋᐊᕐᕕᒥᒃ ᐊᑐᓲᓄᑦ 
ᐱᓇᓱᑦᓱᑎᒃ ᑎᒥᐅᔫᑉ ᐃᓗᐊᓂᓕᒫᖅ. 

ᑲᒥᓯᓀᑦ ᐊᖏᓚᐅᔪᕗᑦ ᓄᑖᐅᓯᓕᑎᕆᑦᓱᑎᓪᓗ 41ᓂᒃ ᐱᒋᐅᕐᓴᐅᑎᑦᓴᓂᒃ ᐃᓕᓴᕐᓂᒧᑦ, 
ᒪᓂᔭᐅᒍᒫᕐᓂᐊᑐᓂᒃ ᓄᓇᕕᒻᒥ, ᑭᖕᖒᒪᓇᕐᐸᑐᓂᒃ ᐱᓇᓱᒐᕐᓂᒃ ᐃᓗᓯᓕᕆᓂᕐᒧᑦ, ᐃᓪᓗᓕᐅᕐᓂᒧᑦ, 
ᑲᒪᔨᒻᒪᕆᐅᓂᕐᒧᑦ, ᐊᓪᓚᑎᐅᓂᕐᒧᑦ ᐊᒻᒪᓗ ᖃᕆᑕᐅᔭᕐᑎᒍᑦ ᐱᓇᓱᐊᕐᓂᒧᑦ. 
ᐊᖏᕐᑕᐅᓯᒪᔪᑦ ᐃᓕᓴᕋᑦᓭᑦ ᐱᖓᓱᐃᓄᑦ ᐊᑦᔨᒌᖕᖏᑐᓂᒃ ᐱᔭᕇᓯᕐᑖᕐᑎᑕᐅᓚᖀᒍᓐᓇᑐᑦ: ᐱᓇᓱᒋᐅᕐᓴᓂᕐᒧᑦ, 
ᐱᓪᓗᑯᒋᐊᓕᓐᓂᒃ ᐱᓇᓱᑦᑎᖑᕐᓂᒧᑦ, ᐃᓕᓴᕆᐊᓪᓚᓂᕐᒥᒃ ᐱᔭᕇᕈᓯᕐᑕᐅᓃᑦ, ᑕᒪᒃᑯᐊᓕᒫᑦ ᐱᔭᕇᕈᓯᕐᑕᐅᒍᑏᑦ 
ᑯᐯᒃ ᐃᓕᓴᕐᓂᓕᕆᓂᖓᓂᒃ ᐱᓯᒪᔪᑦ. 
ᐃᓕᓴᕋᑦᓴᓕᐊᒍᕐᖃᒦᑦ ᖃᐅᔨᒪᔭᐅᒋᐊᖃᕐᒥᔪᑦ ᐅᑯᓂᖓ ᐃᓚᓖᑦ: 

§ ᑌᒪᓐᒥᒃ ᐃᑰᑕᕐᓃᑦ ᑲᔪᓯᑎᑕᐅᒐᓱᐊᕐᑐᖅ ᑕᒐᑕᒐᐅᔪᖅ.  
§ ᐄᒐᓕᕆᓂᕐᒧᑦ (ᐄᔭᒐᓕᕆᓂᕐᒧᑦ) ᐃᑲᔪᕐᑎᖑᒐᓱᐊᕐᓂᖅ ᐱᒋᐊᓛᕐᑐᖅ ᐊᐅᒍᓯᑎ 2021  
§ ᐋᓐᓂᐊᓂᓕᕆᓂᕐᒧᑦ- ᐊᓪᓚᑎᖕᖑᒐᓱᐊᕐᓂᖅ ᐱᒋᐊᓛᕐᑐᖅ ᐊᐅᖑᓯᑎ 2021ᒥ  
§ ᑎᒥᐅᔪᓄᑦ ᐊᑦᑕᓀᑦᑐᓯᐊᒦᑦᑎᓯᒐᓱᐊᕐᑏᑦ ᐃᓕᓴᕐᓂᖓ ᐱᒋᐊᕈᒫᕐᓂᐊᑐᖅ 2021-2022ᒥ  
§ ᐃᓪᓗᓕᐅᕐᓂᒥᑦ ᓇᒻᒥᓂᖅ ᑮᓇᐅᑦᔭᓴᕋᓱᐊᕐᓂᒧᑦ ᐊᐅᓚᑦᓯᒋᐅᕐᓴᓂᖅ ᐱᒋᐊᕈᒫᕐᓂᐊᑐᖅ 2021-

2022ᒥ  

ᑲᒥᓯᓀᑦ ᐃᓕᓐᓂᐊᕕᕐᔪᐊᓂ ᐃᓕᓴᕐᑐᓂᒃ ᐃᑲᔪᕐᓯᒋᐊᕐᔫᒥᓚᐅᔪᕗᑦ ᐊᖏᕈᑎᖃᕐᓱᑎᒃ 
ᐊᕐᕿᒋᐊᕆᐊᓕᓐᓂᒃ ᓴᐳᒻᒥᐅᑕᐅᓚᖓᔪᓂᒃ ᐃᓕᓵᓂᒃ ᐃᓄᑑᑦᔨᓱᑎᓪᓗ ᕿᑐᕐᖓᓕᕆᔪᓂᒃ, 
ᓱᖑᑎᑕᐅᒍᓐᓇᓯᑎᓱᒋᑦ ᑮᓇᐅᑦᔭᓵᕆᓲᖏᑦ ᐅᑎᕐᑕᐅᒐᓱᐊᕈᑎᒋᓲᖏᓪᓗ 
ᑮᓇᐅᔭᖃᕐᑎᑕᐅᒍᑎᒋᓲᖏᓐᓄᑦ ᐃᓕᓴᕐᓂᑯᒥᓄᑦ. 
ᑲᑎᕕᒃ ᐃᓕᓴᕐᓂᓕᕆᔨᒃᑯᓄᑦ ᐃᓕᓵᖁᑎᒋᔭᐅᔪᑦ ᕿᑐᕐᖓᒥᓂᒃ ᑮᓇᐅᔭᕐᑎᒍᑦ ᐆᒪᑦᓯᒐᓱᐊᕐᑐᑦ 
ᑮᓇᐅᑦᔭᑎᑕᐅᒍᓐᓇᖃᑦᑕᓂᐊᓕᕐᑐᑦ ᕿᑐᕐᖓᓕᒫᒥᓂᒃ ᓇᔪᕐᑎᖃᖕᖏᑲᓗᐊᕈᑎᒃ.  



ᐃᑲᔪᕐᓯᒍᒪᑦᓱᑕ ᕿᑐᕐᖓᒥᓂᒃ ᐆᒪᑦᓯᒐᓱᐊᕆᐊᓕᓐᓂᒃ, ᐊᖓᔪᕐᖄᕆᔭᐅᔪᖅ ᐃᓄᑑᑦᔨᓱᓂ ᕿᑐᕐᖓᓕᕆᔪᖅ 
ᓇᔪᕐᑎᖃᕆᐊᖃᕋᔭᕐᑐᖅ ᐃᓚᒥᓂᒃ ᐃᓕᓴᕐᓂᒥᓂ. ᑖᓐᓇ ᐃᑲᔪᕐᓯᔭᐅᒋᐊᓪᓚᕈᑕᐅᒍᓐᓇᑐᖅ ᑮᓇᐅᔭᕐᑎᒍᑦ 
ᐃᓚᒋᔭᐅᔪᖅ 18ᓂᒃ ᐅᖓᑖᓄᓪᓘᓃᑦ ᐅᑭᐅᖃᕆᐊᓕᒃ.  
ᑮᓇᐅᔭᕐᑑᑕᐅᒋᐊᓖᑦ ᐱᐅᒃᑯᑏᓪᓗ ᐃᓕᓴᕈᑎᓄᐊᖓᔪᑦ ᐊᓂᕐᕋᒥ ᐅᑎᕐᑕᐅᒍᑕᐅᒍᓐᓇᐳᑦ $500ᓄᑦ ᑎᑭᑦᑎᓗᒋᑦ 
ᐊᕐᕌᒍᑕᒫᑦ (ᐆᑦᑐᑎᒋᓗᒍ: ᓯᐅᑎᒻᒥᒑᒃ, ᐊᓪᓚᓯᒪᔪᖕᖑᐃᒍᑎᐅᑉ ᑕᐅᑦᑐᓕᐅᕈᑎᖓ ᐊᓯᖏᓪᓗ.) ᐊᑐᓪᓚᕆᑦᑐᐃᑦ 
ᐃᓕᓵᒧᑦ ᐱᐅᒃᑯᑏᑦ ᐆᑦᑑᑎᒋᓗᒋᑦ ᓴᕐᓕᐊᒐᖅ ᖃᕆᑕᐅᔮᐱᒃ, ᐊᓪᓚᓯᒪᔪᖕᖑᐃᒍᑏᓪᓗ ᐁᑦᑑᑕᐅᓯᒪᒌᕐᑐ 
ᐃᓕᓵᖁᑎᑦᑎᓄᑦ ᐊᓯᐊᒎᕐᑎᓗᒋᑦ ᐱᒋᐊᖕᖓᕈᑕᐅᓯᒪᔪᑦ. 
ᐃᓐᓂᐊᑕᐅᖔᕈᒪᒍᑎᒃ ᐊᐅᓚᒐᓱᐊᖕᖏᖔᕐᓗᑎᒃ, ᐃᓐᓂᐊᑕᐅᖔᖃᕐᑕᕈᓐᓇᓂᐊᓕᕐᑐᑦ ᐊᕐᕌᒍᑕᒫᑦ ᐃᓚᒥᓄᑦ 
ᐅᖑᒻᒧᓗ ᐅᑎᒧᓪᓗ ᐊᑭᓕᕐᑕᐅᑎᓗᒋᑦ ᖃᖓᑕᐅᑎᖏᑦ. 
ᐃᓕᓵᖁᑎᕗᑦ ᐃᓪᓗᖁᑎᖃᕐᑎᑕᐅᔪᑦ ᑲᑎᕕᒃ ᐃᓕᓴᕐᓂᓕᕆᔨᒃᑯᓄᑦ ᐃᓕᓵᓪᓗ ᓇᒻᒥᓂᖅ ᐊᑭᓕᕐᑐᐃᓱᑎᒃ ᐃᓪᓗᒥᒃ 
ᐊᑦᑕᑐᕐᑐᐃᑦ ᐊᖏᖃᑎᒌᒍᑎᒃᑰᓱᑎᒃ $500ᓂᒃ ᐊᕐᒑᒍᑕᒫᑦ ᑎᑭᑕᐅᖃᑦᑕᓂᐊᓕᕐᑐᐃᑦ ᐃᓅᒐᓱᐊᕐᓂᑯᑦ 
ᐃᑲᔪᕐᓯᔭᐅᖁᓪᓗᒋᑦ (ᐃᓪᓗᒥᓂᒃ ᓇᒻᒥᓂᖅ ᑕᑯᒥᓇᕐᓭᒍᓐᓇᓯᓂᐊᕐᒪᑕ, ᑏᕕᑖᕐᓗᑎᒃ ᐊᓯᖏᓐᓂᓗ).  
ᑮᓇᐅᔭᕐᑖᕆᔭᐅᓲᑦ ᓱᖃᑦᓯᖑᐊᕐᓂᓄᑦ ᐅᓄᕐᓯᒋᐊᕐᑕᐅᓚᐅᔪᕗᑦ ᑕᒣᓐᓄᑦ ᐃᓕᓵᓄᑦ ᐁᑉᐸᖏᓐᓄᓗ 
ᕿᓄᔨᔭᖏᓐᓄᓗ 
ᐃᓕᓴᕇᒐᓱᐊᕐᓂᒧᑦ ᑲᔪᖏᕐᓭᒍᑏᑦ ᐅᓄᕐᓯᒋᐊᕐᑕᐅᓚᐅᔪᒋᕗᑦ: ᐃᓕᓴᕐᕕᔪᐊᒥ ᐱᒋᐅᕐᓴᕈᑎᒥᒃ ᐱᔭᕇᕈᓯᐅᔭᒍᑏᑦ 
$1,714ᓂᑦ, ᐃᓕᓴᕐᕕᔪᐊᒥ ᐱᒋᐅᕐᓂᕈᒍᑎᒥᒃ ᐱᔭᕇᒍᑏᑦ $2,638ᓂᑦ, ᐃᓕᓴᕐᕕᔪᐊᒥ ᖃᐅᔨᒪᔪᒻᒪᕆᖕᖑᕈᑎᒥᒃ 
ᐱᔭᕇᒍᑏᑦ $5,275ᓂᑦ. 
ᐃᓕᓵᖁᑎᒋᔭᐅᔪᖅ ᖃᓗᓈᓂ ᓄᓐᓇᓯᒪᒋᐅᕐᑐᖅ ᐃᓚᒥᓂᒃ ᐃᑲᔪᕐᑎᖃᕈᓐᓇᓂᕐᑐᖅ, ᓄᓪᓚᒐᓱᐊᕐᓂᖓᓂ 
ᐃᑲᔪᕐᓯᒪᔭᐅᓂᐊᕐᑎᓗᒍ. ᑲᑎᕕᒃ ᐃᓕᓴᕐᓂᓕᕆᔨᒃᑯᑦ ᖃᖓᑕᐅᑎᖓᓂᒃ ᐊᑭᓖᒍᓐᓇᑐᑦ, ᓂᕆᐅᑎᖏᓐᓂᒃ 
ᑖᒃᓯᑰᕈᑎᖏᓐᓂᓗ ᐅᓪᓗᓂ ᑕᓪᓕᒪᓂ ᐃᑲᔪᕐᓯᒪᔭᐅᒍᓐᓇᑐᖅ. 

ᑲᒥᓯᓀᑦ ᑐᓴᕐᑎᑕᐅᓚᐅᔪᕗᑦ ᒥᑭᐊᓪ ᔫᓂᕗᓯᑎᒃᑯᓄᑦ (McGill University) ᑯᐯᒃ 
ᐃᓕᓐᓂᐊᕕᕐᔪᐊᖓ ᐊᐱᑎᐱᑯᓄᓪᓗ (Université du Québec en Abitibi-Témiscamingue 
(UQAT)) ᒪᓂᒍᒪᓯᒪᓕᕐᑕᖏᓐᓂᒃ ᓱᓕᔪᕐᓴᓯᐊᕐᓱᒋᑦ  ᐃᓕᓭᔩᑦ ᐃᓕᓴᐅᑎᑦᓴᖏᓐᓂᒃ. ᐃᓕᓭᔨᓄᑦ 
ᐃᓕᓴᐅᑎᑦᓭᑦ ᒪᓂᔨᒍᓐᓇᓯᓂᐊᕐᑎᓗᒋᑦ ᐃᓕᓴᕇᒍᓯᕐᑕᐅᒍᓐᓇᓯᓂᐊᖁᑦᓱᒋᑦ ᐊᒻᒪᓗ ᐃᓕᓐᓂᐊᕕᕐᔪᐊᒥᒃ 
ᐃᓕᓭᒍᓐᓇᐅᑎᑖᕐᓂᐊᑎᓪᓗᒋᑦ ᐃᓱᒣᓐᓇᕿᐅᑎᒋᓂᐊᓕᕐᑕᒥᓂᒃ ᐃᓕᓭᒍᓐᓇᐅᑎᑖᕈᒪᒍᑎᒃ ᑲᑎᕕᒃ 
ᐃᓕᓴᕐᓂᓕᕆᔨᒃᑯᓂᑐᐃᓐᓇᐅᖏᑦᑐᖅ. 
ᐃᓕᓭᔨᖕᖑᕋᓱᐊᕐᑑᑉ ᐃᓕᓴᕐᓂᖏᑦᑕ ᐊᕐᖁᑎᖏᑦ ᒪᓂᔭᐅᒪᔪᑦ ᑯᐯᒃ ᐃᓕᓐᓂᐊᕕᕐᔪᐊᖓ ᐊᐱᑎᐱᑯᓄᑦ 
(Université du Québec en Abitibi-Témiscamingue (UQAT)) ᑲᒪᓲᒍᕗᑦ ᐱᔭᕇᒐᓱᐊᕐᑐᓂᒃ 
ᐃᓕᓭᒍᓐᓇᐅᑎᑖᕋᓱᐊᕐᑐᓂᒃ ᓯᑕᒣᓂᑦ ᓲᓕᕆᑦᑐᓂᒃ ᐱᔭᕇᒍᑎᑖᒋᔭᐅᒍᓐᓇᑐᓂᒃ ᐅᖓᓯᑦᑐᑯᑦ ᐃᓄᑎᒍᓪᓘᓃᑦ 
ᐃᓕᓴᕐᓂᒧᑦ ᐃᓄᑦᑎᑐᑦ ᖃᓪᓗᓈᑎᑐᓪᓘᓃᑦ. ᑕᒃᑯᐊ ᐱᔭᕇᒍᑏᑦ ᐃᓕᓭᔨᖕᖑᕈᑕᐅᒍᓐᓇᖏᓪᓚᑦ. ᐃᓕᓵᑦ 
ᐅᖃᐅᓯᓕᕐᕿᒥᓂᒃ ᐱᔭᕇᒐᓱᐊᕐᑐᑦ ᐅᐃᒍᐃᑎᑐᑦ ᖃᓪᓗᓈᑎᑐᓪᓘᓃᑦ, ᐃᓕᓭᒍᓐᓇᐅᑎᑖᑐᐃᓐᓇᕆᐊᖃᕐᐳᑦ 
ᐱᔪᓐᓇᐅᑎᒥᒃ ᑯᐯᒻᒥ ᐊᑐᕈᓐᓇᑐᒥᒃ ᖃᓪᓗᓈᑎᑐᑦ ᐅᐃᒎᑎᑐᓪᓘᓃᑦ ᐊᓃᒍᑎᒍᓂ ᖃᐅᔨᓴᕐᑕᐅᒍᑎᒥᓂᒃ 
ᐃᓕᓭᔨᖕᖑᕋᓱᐊᕐᓂᒧᑦ.  
ᐃᓕᓭᔨᖕᖑᕋᓱᐊᓂᒧᑦ ᐃᓕᓴᕐᓃᑦ ᐊᕐᖁᑎᖓ ᑲᒪᒋᔭᐅᓲᒍᕗᖅ ᒥᑭᐊᓪ ᔫᓂᕗᓯᑎᒧᑦ (McGill University) 
ᐱᔭᕇᒍᑎᑖᕋᓱᐊᕐᑐᓄᑦ ᐃᓖᓭᒍᓐᓇᐅᑎᒥᒃ ᐱᔪᓐᓇᐅᑎᑖᕋᓱᐊᕐᑐᓄᒃ ᐊᑐᕈᓐᓇᑐᒥᒃ ᑲᑎᕕᒃ ᐃᓕᓴᕐᓂᓕᕆᔨᒃᑯᑦ 
ᐃᓕᓭᒍᓐᓇᕕᖏᓐᓂ. ᐃᓕᓭᒍᑕᐅᔪᑦ ᑲᔪᓯᑎᑕᐅᒍᓐᓇᑐᑦ ᐅᖓᓯᑦᑐᑯᑦ ᐃᓄᑦᑎᒍᓪᓗ ᑕᒣᑎᒍᑦ ᐃᓄᑦᑎᑐᑦ 
ᐃᓕᓴᕐᑐᓄᑦ. ᐃᓕᓴᕈᑎᕕᓃᑦ ᓲᖑᓯᕙᓪᓕᐊᔪᑦ ᐱᔭᕇᒍᑎᑖᕈᑎᕕᓃᑦ ᑭᑎᑕᐅᖃᑕᐅᒍᓐᓇᐳᑦ ᐱᔭᕇᒍᑎᑖᓚᕿᓂᕐᒧᑦ 
ᐃᓕᓭᒍᓐᓇᐅᑎᑖᕐᓂᒧᑦ ᐃᓄᑦᑎᑐᑦ ᐃᓕᓭᔨᖕᖑᑎᑦᓯᒍᓐᓇᓱᑎᒃ, ᐃᓕᓭᔨᖕᖑᕈᑎᑖᕐᓗᓂᓘᓐᓃᑦ 
ᓄᓇᖃᕐᖄᑐᕕᓂᕐᓂᑦ ᐃᓄᐃᓪᓗ ᐃᓕᓴᕐᑕᐅᓂᖏᓐᓂᒃ. ᑕᒪᓐᓇ ᓯᕗᓂᕐᒥ ᐃᓕᓭᒍᓐᓇᐅᑎᒥᒃ 
ᐱᔪᓐᓇᐅᑎᑖᕐᑎᓯᒍᓐᓇᕆᕗᖅ ᑯᐯᒻᒥ, ᐃᓕᓴᕐᑐᖅ ᖃᓪᓗᓈᑎᑐᑦ ᖃᐅᔨᓴᕐᑕᐅᒍᑎᒥᓂᒃ ᐊᓂᒎᑎᑐᐊᕐᐸᑦ 
ᐃᓕᓭᒍᓐᓇᐅᑎᑖᕈᓐᓇᑐᖅ. 
ᑲᒥᓯᓀᑦ ᐅᖄᖃᑎᒋᓐᓂᖓ ᑲᔪᓯᓛᕐᑐᖅ ᔫᓂᒥ. ᐊᑦᑕᓀᑦᑐᓯᐊᒥᒃ ᑲᔪᓯᑎᑕᐅᓂᑦᓴᖓᓂ ᐸᕐᓇᑕᐅᒪᐅᖏᓐᓂᒃ 
ᑕᑯᑎᑖᐅᓛᕈᒪᓯᒪᔪᑦ ᑲᑎᒪᓕᕈᑎᒃ, ᑐᑭᓯᑎᑕᐅᑦᓯᐊᓗᑎᒃ ᑐᓴᐅᒪᔭᐅᒋᐊᓕᓐᓂᒃ ᑐᑭᑖᕈᑎᒋᔭᐅᓯᒪᓕᕐᑐᐃᑦ 
ᐱᕙᓪᓕᐊᓂᖏᓐᓂᒃ.  


